
ANUNCIO

Por medio do presente faise público que a Presidencia do Consorcio Provincial  Contra Incendios e Salvamento da Coruña,
mediante Resolución núm. 241/2026, de data 16 de xuño de 2026, resolveu os recursos de alzada interpostos por distintos
aspirantes  no marco  do proceso selectivo para  a  provisión,  mediante  concurso-oposición  libre,  de 42 prazas  de bombeiro-
condutor do Consorcio Provincial Contra Incendios e Salvamento da Coruña, cuxo contido se transcribe a continuación para o seu
coñecemento e aos efectos que en dita resolución se establecen:

Sendo titular da Presidencia do Consorcio Provincial Contra Incendios e Salvamento de A Coruña, D. Valentín González Formoso,
a referida Autoridade dita a seguinte resolución:

I. Antecedentes:

 Acta do Tribunal Cualificador de data 10 de xuño de 2026.

 Acta certificada da Federación de Salvamento e Socorrismo de Galicia de data 2 de xuño de 2026.

 Informe emitido polo Director Deportivo da Federación de Salvamento e Socorrismo de Galicia de data 15 de xuño de
2026 relativo á revisión da saída anticipada.

A proba de natación desenvolveuse conforme ás bases da convocatoria e ás notas informativas publicadas con anterioridade á
súa celebración, nas que se detallaban tanto o desenvolvemento do exercicio como as causas de invalidación.

Entre estas causas figura expresamente:

 efectuar dúas saídas falsas, entendéndose por tal lanzarse á piscina antes do sinal de saída (asubío);

 saír á superficie durante o tramo de mergullo antes de alcanzar a parede correspondente;

 iniciar ou finalizar o percorrido de mergullo incumprindo as condicións expresamente establecidas;

 as restantes causas previstas nas bases e nas instrucións publicadas.

Así mesmo, consta que o control da proba foi realizado mediante cronometraxe oficial e gravación audiovisual, servindo estes
medios como soporte obxectivo para a comprobación das incidencias.

II. Fundamentos xurídicos:

1. Alegación de Sergio Vázquez Méndez

Solicita a revisión das gravacións ao ser expulsado por realizar unha segunda saída falsa.

Do informe emitido polo Director Deportivo da Federación Galega de Salvamento e Socorrismo resulta que, revisado o vídeo
oficial,  o candidato inicia un movemento cara adiante durante o comando de "preparados",  provocando unha primeira saída
anticipada e arrastrando aos candidatos contiguos (segundo 16), apreciándose posteriormente unha segunda saída anticipada
aínda máis evidente (minuto 1:20), esgotando deste xeito as dúas posibilidades permitidas.

En  consecuencia,  a  descualificación  resulta  plenamente  acorde  coas  regras  previamente  establecidas  e  sustentada  nunha
comprobación videográfica expresa, non apreciándose erro material nin arbitrariedade algunha.

Procede, polo tanto, desestimar a alegación.

2. Alegación de Daniel García Souto

O interesado manifesta que a disposición do material empregado para a realización da proba supuña unha penalización na súa
execución.

Este  documento  está  asinado  electronicamente.  Pódese  comprobar  a  súa  integridade  na  sede  electrónica  do  Consorcio  Provincial  contra  Incendios  e  Salvamento  da  Coruña

Non obstante, non se acredita a existencia de ningunha irregularidade obxectiva na colocación ou disposición do material nin
consta incidencia técnica reflectida pola Federación responsable da execución da proba.

As condicións materiais foron idénticas para todas as persoas aspirantes e desenvolvéronse baixo criterios uniformes, sen que se
achegue proba que permita concluír a existencia dunha situación discriminatoria ou vulneradora do principio de igualdade.

En consecuencia, procede desestimar a alegación.

3. Alegación de Anxo Sendín Vila

Solicita a revogación da cualificación e a entrega de copia da documentación gráfica e audiovisual.

Da acta oficial da Federación consta como motivo da descualificación que o aspirante sacou a cabeza antes de tocar a parede
durante o tramo de mergullo, circunstancia expresamente prevista como causa de invalidación da proba.

Respecto do acceso á documentación audiovisual, debe garantirse o dereito de acceso ao expediente administrativo nos termos
legalmente establecidos, facilitando a consulta ou copia das gravacións na medida en que resulte compatible coa protección dos
dereitos de terceiros e coa normativa sobre protección de datos.

Porén, o acceso ás imaxes non implica por si mesmo a modificación da cualificación obtida, ao non apreciarse erro na aplicación
das regras da convocatoria.

Procede desestimar a solicitude de revogación da cualificación, sen prexuízo do dereito de acceso á documentación que
legalmente corresponda.

4. Alegación de Manuel Eiriz Lama

Solicita a revisión da cualificación e acceso á gravación oficial.

Segundo a acta da Federación, a descualificación produciuse por saír do mergullo antes de chegar á parede, comportamento
expresamente tipificado como causa de nulidade da proba.

En ausencia de elementos probatorios que contradigan a constatación efectuada polos responsables técnicos da proba e pola
gravación oficial, non existen motivos para alterar a cualificación.

Procede desestimar a revisión solicitada, sen prexuízo do acceso á gravación conforme á normativa aplicable.

5. Alegación de Jorge Cuadrado Pérez

Solicita coñecer o tempo investido e se a puntuación será determinada mediante ponderación ou polos tramos establecidos.

As notas informativas publicadas antes da realización da proba xa establecían expresamente que a puntuación sería asignada
conforme aos intervalos temporais recollidos na táboa publicada, sen aplicación de criterios adicionais de ponderación.

Os tempos oficiais constan certificados pola Federación Galega de Salvamento e Socorrismo, correspondendo ao Tribunal a súa
tradución á puntuación prevista nas bases.

En consecuencia, non existe fundamento para modificar o sistema de cualificación previamente anunciado e coñecido
por todas as persoas aspirantes.

6. Alegación de Pablo Rivero Vila

O recorrente solicita acceso á gravación, interpón recurso de alzada e interesa a suspensión do procedemento selectivo.

Da acta oficial da Federación resulta que a descualificación se produce por sacar a cabeza antes de rematar o tramo de mergullo,
constando ademais a referencia temporal correspondente na gravación oficial.

Non se desprende da documentación achegada ningún indicio de erro material,  arbitrariedade ou vulneración das bases da
convocatoria.

Así  mesmo,  a  mera  interposición  dun  recurso  de  alzada  non  produce  automaticamente  a  suspensión  do  procedemento
administrativo, sendo necesaria a concorrencia das circunstancias previstas legalmente, que neste caso non resultan acreditadas.

En consecuencia,  procede desestimar a solicitude de modificación da cualificación e a solicitude de suspensión do
proceso  selectivo  ao  non  concorrer  causa  suficiente  que  xustifique  a  paralización  dun  procedemento  de  interese
público, sen prexuízo de facilitar o acceso á gravación nos termos legalmente procedentes.

En virtude do exposto, e de acordo co establecido no artigo 121 da Lei 39/2015, do Procedemento Administrativo Común das
Administracións Públicas e nos Estatutos reguladores do Consorcio Provincial contra Incendios e Salvamento da Coruña

RESOLVO

Primeiro.- Desestimar os recursos de alzada interpostos, polos distintos aspirantes, con referencia ao  EXERCICIO PROBA DE
NATACIÓN, a teor do exposto no corpo da presente resolución.

Segundo.- Notificar a presente resolución mediante a súa publicación no taboleiro de anuncios da sede electrónica do Consorcio,
conforme ao artigo 45 da Lei 39/2015, de 1 de outubro, do Procedemento Administrativo Común das Administracións Públicas.

Contra  esta  resolución,  que  pon  fin  á  vía  administrativa,  poderá  interpoñerse  recurso  contencioso-administrativo  perante  o
Xulgado  do  Contencioso-Administrativo  de  A Coruña  no  prazo  de  dous  meses  contados  desde  o  día  seguinte  ao  da  súa
publicación (arts. 8, 14 e 46 da Lei 29/1998, de 13 de xullo, reguladora da xurisdición contencioso-administrativa).

En Carballo, asinado dixitalmente na data que figura na sinatura pola Secretaria-Interventora, D. Mª Graciela Riveiro Moreira.

40/2015, de Réxime xurídico do sector público

